
„Sinshe, ternjata sinshe poenja omongan jang samalem ada bener sekali, kerna Thian soeda oendjoek iapoenja keadilan, menghoekoem pada orang-orang djahat."

„Apa The Tay Hou soeda mendapet hoekoemannja Thian ?" berbalik menanja Tan Ko Wie. „Tjobalah kaoe tjeritaken bagimana hal itoe soeda terdjadi, sebab akoe poen ingin denger."

Tan Kie Hou lantes toetoerken apa jang tadi tengahari ia dapet denger dari iapoenja boedjang. Tan Ko Wie lantes bersenjoem. „Apa akoe soeda bilang samalem, boekantah Thian ada sampe adil dan bersifat moerah?" kata ia. „Selamanja orang-orang djahat tentoe pada satoe hari aken dapetken iapoenja hoekoeman jang satimpal sama iapoenja kadosahan, begitoe poen orang-orang baek, aken mendapet gandjaran dari iapoenja perboeatan jang berboedi pada sasamanja. Maka kaoe tida perloe merasa begitoe mendongkol lagi sebagimana kemaren, sebab kadjahatan dan kabaekan ada sabagi warna item dan poetih, jang dengen satoe kali liat lantes bisa kanjatahan; sedeng gandjaran dan hoekoemannja tjoema bergantoeng sadja sama sang tempo. Kaloe soeda sampe temponja, biar poen berdaja bagimana djoega, tida nanti orang bisa terlolos dari tangannja Thian."






IV.





Complotan orang-orang boesoek.






The Tay Hou sekali poen ada satoe boekhidjin, bikin perhoeboengan sama pembesar negri, hingga ia bisa teritoeng sebagi orang dari kalangan tinggi,

